
Forslag til pilotprosjekt med målstyrt forvalting i verneområde

Vi viser til brev frå DN 2. juni 2008. I brevet ber DN om forslag til pilotprosjekt for å prøve ut metodar for målstyrt forvalting.
Bakgrunn

SVR har i lengre tid arbeidd med problemstillingar knytt opp mot bærekraftig bruk og målstyrt forvalting av landskapsvernområdet vårt. Konkret har dette resultert i tre konferansar om temaet og oppstart av verdiskapingsprosjektet ”Frå gråberg til gull – vern gjennom bruk”.
I den seinare tid har ein viktig del av dette arbeidet konsentrert seg om eit geografisk avgrensa område: Håhellerområdet langs Brokke- Suleskardvegen inne i verneområdet. Bakgrunnen for ei slik prioritering ligg delvis i arbeidet med å etablere ein rasteplass og informasjonssenter for SVR og delvis i eit forprosjekt innafor kulturminne i regi av Setesdalsmuseet – begge delar konsentrert rundt dette området. 
Aktuelle bedrifter
To private bedrifter ynskjer å ta dette området i bruk til ei småskala turistsatsing: Aktiv Villmark Opplevelse (www.kvinen.no) ved Odd Kvinen og Brokke Aktivitet/Brokkestøylen (www.brokke.com) ved Hessel Haker. Den eine bedrifta er lokalisert i Sirdal og den andre i Valle. 
Særleg Aktiv Villmark Opplevelse har lang erfaring med småskala turisme i heieområda og vil ha unike erfaringar å bidrage med i eit eventuelt pilotprosjekt. Begge bedrifter har gode personlege kontaktar med aktuelle samarbeidspartnarar i Europa og vil såleis kunne tilføre eit pilotprosjekt erfaringar med satsingar mot ein europeisk marknad.
Aktuelle aktivitetar og tiltak
Gjennom pilotprosjektet ynskjer desse to bedriftene å bruke landskapsvernområdet til ei småskala turistsatsing med utgangspunkt i den planlagde rasteplassen og informasjonssenteret ved Håhellervatn. 

Både materielle og immaterielle kulturminne, eksisterande bygningar og naturen i dette området er viktige føresetnader og rammer for det tenkte pilotprosjektet. Bedriftene ynskjer å organisere

· guida fotturar med mulegheit for overnatting,

· tilrettelegging av jakt- og fisketurar, inklusiv etablering av lavvo,
· køyring med hundespann/bruk av hest,

· og ta i bruk/restaurere eksisterande bygningar/hellerar av kulturhistorisk verdi.

Til saman utgjer desse aktivitetane ein heilskap for at bedriftene skal kunne satse på småskala turisme. Ein heilskap som etter deira meining, er ein føresetnad for å lykkast i denne bransjen og også eit breitt grunnlag å arbeide med og hente erfaringar frå i eit pilotprosjekt.
Viktige rammer for eit pilotprosjektet
Bedriftene understrekar at det er viktig at dei kan prøve ut aktivitetane innafor akseptable rammer for kundane. Dette gjeld særleg tre viktige faktorar.
For det første må det etablerast ein rasteplass og eit informasjonspunkt som kan vere utgangspunktet/startpunkt for aktivitetane. Eit slikt utgangspunkt er viktig både for å sikre bakgrunnsinformasjon om vernet og området og for å ha tilgang til toalett og vatn. Etableringa av informasjonspunktet er økonomisk støtta av SNO og Statskog. Arbeidet med toppfinansieringa er i gang, retta mot fylkeskommunane og Sira – Kvina kraftselskap. Sjølve anlegget er i desse dagar under prosjektering av Statens vegvesen.
For det andre må det leggast til rette for at nødvendig utstyr kan oppbevarast innelåst i området og at bedriftene har tilgang til eit areal der dei kan samle kundane før og etter ein legg ut på dei organiserte turane. Aktiv Villmark Opplevelse har fem års erfaring med å drive informasjon og aktivitetstiltak nettopp i dette området. I løpet av 90-åra vart dette arbeidet gjennomført med utgangspunkt i ein lavvo. Bedrifta er krystallklar på at dette er ei alt for primitiv tilrettelegging for å kunne lykkast med aktivitetar.
I samråd med Forvaltingssekretariatet i SVR ynskjer bedriftene at dette problemet vert løyst ved å plassere to brakker i nærleiken av rasteplassen. Brakkene vil på ingen måte tilhøyre ”kategorien anleggsbrakke”. Tvert om ynskjer ein å bruke svært moderne brakkemodular som vil bety eit pluss for området. Konkret ser ein for seg oppsetting av brakkemodular utvikla av firmaet FlexPod (www.flexpod.net) og produserte av Trebyggeriet i Setesdal. ”Brakkene” vil berre vere plassert i verneområdet under sommarsesongen. 
For det tredje må det arbeidast vidare med kulturminna i området. Forprosjektet til Setesdalsmuseet trekker fram ein del tema som ofte er unike for SVR: Heibergkulturen med sine sinkhytter og satsing på europeiske jaktturistar, hellerar og drifteleger etter jordbruket og jakta i området, falkefangarlokalitetar like ved rasteplassen, ferdslevegar over heia frå Setesdal til Lysefjorden. Nokre av desse temaa  bør utdjupast og konkretiserast i eit hovudprosjekt slik at kulturminna kan brukast som ein sentral del av opplevingane for kundane. Eit nærliggande eksempel på dette er bruk av Heiberghyttene til overnattingsturar.
Oppfylging av prosjektet
Styret i SVR har drøfta brevet og invitasjonen frå DN til å forslå pilotprosjekt innanfor målstyrt forvalting. Styret er svært positive til initiativet, og ordførarane har eit sterkt ynskje om at eit av pilotprosjekta kan bli lokalisert  til Håhellerområdet i SVR. 

Det er lagt ned svært mykje forarbeid nettopp i dette området, særleg gjennom planlegginga av resteplass og informasjonssenter og gjennom forprosjektet om kulturminne i dette heieområdet. Ein har difor ein heilt spesielle føresetnad for å få mykje ut av eit prosjekt om ein vel å etablere eit pilotprosjekt ved Håhellervatnet.
Styret vil og minne om at NINA har utarbeidd ei konsekvensanalyse for villreinen i denne delen av heia i samband med etableringa av rasteplassen. Eit pilotprosjekt innafor målstyrt forvalting vil nødvendigvis måtte bety tett fagleg oppfylging av aktivitetane og overvaking av konsekvensane. Slik sett vil prosjektet også bety ei klar styrking av samarbeidet og rettleiinga mellom den lokale kommunale forvaltinga og regionalt og nasjonalt nivå.
Det må og vere ein stor fordel at prosjektet kan leggast til eit svært avgrensa geografisk område. Dette vil gjere oppfylging, rettleiing og overvaking av aktivitetane mykje enklare.

Konklusjon

Med dette som bakgrunn, foreslår vi difor at det vert etablert eit treårig pilotprosjekt i målstyrt forvalting i SVR med utgangspunkt i dei to bedriftene Aktiv Villmark Opplevelse og Brokke Aktivitet/Brokkestøylen. 
Alle dei ti kommunane i SVR står samla bak dette forslaget.

Valle, 08.07.08
Tarjei Haugen, prosjektleiar i SVR

